
Bost urte dira Denonartean argitaletxeak 
Juan Kruz Igerabidek idatzitako eta Elena 
Odriozolak ilustratutako ‘Euskal Herrieta-
ko ipuinak’ bildumari hasiera eman zione-
tik, eta dagoeneko lau liburuk osatzen dute 
bilduma hori. Orain, aparteko egile bikote 
honek ‘Herensuge’ kaleratu du, liburu ho-
rien ondorengoa izan litekeena. Igerabidek 
eta Odriozolak liburu ugari argitaratu di-
tuzte elkarrekin eta, hala ere, ho-
rietako bakoitzak berezko entita-
tea du. ‘Herensugea’ ez da salbues-
pena, irakurlea hasieratik harri-
tzea lortzen baitu, batez ere bere 
formatu bereziagatik. 

Folio-tamainako liburu honek 
ez du azalik eta grapatuta dau-
den lau plegu lodiz osatuta dago. 
Dena den, bada liburua erabat 
biltzen duen gainazal bat, orriak 
babesteaz gain, funtzio narrati-
boa duena. Irakurle zoliek gai-

nazala guztiz zabaldu beharko dute ber-
tan irudikatzen diren zaldun lantzadunek 
herensuge mehatxagarri baten silueta 
osatzen dutela ohartzeko. Hori gutxi ba-
litz, Odriozolak zirrara edo tentsio narra-
tiboa sortzeko kolore gorriaren ñabardu-
rak maisuki erabiltzen ditu; ez gainaza-
lean bakarrik, baita liburuan zehar ere. 

Igerabidek sei testu bildu ditu liburu 
honetan, guztiak herensugeei buruzkoak. 
Lehenbizikoa, ‘Zazpi koloreko herensu-
gea’, poema bat da, euskal dragoiak ant-
zinatik hona nola aldatu diren gatz han-
diz kontatzen duena. Bigarrena, ‘Nire ama 
eta herensugea’, istorio marko gisa uler 
daiteke, bere umeari dragoiei buruzko 
ipuinak kontatuko dizkion ama bat aur-
kezten baitzaigu. Hiru dira liburuan ja-

sotzen diren ipuinak: ‘Heren-
sugea eta Teodosio’, ‘Mondarra-
ingo herensugea’ eta ‘Beltzunt-
ze eta herensugea’. Azkenengo 
testuan, ‘Munduko herensu-
geak’en, Igerabidek beste herri 
eta kultura batzuetako kondai-
retan barrena ibilbide laburra 
egiten du. Odriozolak eta Ige-
rabidek, beste behin ere, kali-
tate artistiko eta literario han-
diko liburu bat sortzea lortu 
dute.

Ezaguna da albistea. Puffin 
argitaletxea liposukzioa 
eta liftinga egiten ari zaie 

Roald Dahlen liburuei. Gaur 
egungo irakurlearen belarrieta-
ra iraingarria eta baztertzailea 
izan daitekeena aldatu eta ezti-
tzen ari dira, inor minduta senti 
ez dadin. Augustus Gloop ez jada 
«lodia», «handia» baizik. Twit 
andereak «itsusia eta izugarria» 
izateari utzi dio, eta orain «izu-
garria» bakarrik izango da. Ma-
tildak ez du jada Joseph Conrad 
irakurtzen, Jane Austen baizik. 
Eta abar. Ez dago ukatzerik era-
baki horien atzean asmo ona ez 
dagoenik, baina kosta egiten da 
garai bateko zentsoreak eta gaur 
egungo «orraztaileak» bereiztea. 
Helburu bera dute biek: morala 
zaintzea. Eta, bide batez, iragana 

zen bezalakoa ezabatzea, histo-
ria berridaztea, memoria ozto-
patzea… Orwellen ‘1984’ elebe-
rrian Egiaren Ministerioan egi-
ten zutena hain zuzen ere, histo-
ria etengabe berrikusi, orainal-
diko egoera eta aliantzetara ego-
kitzeko. 

Garai bateko liburuak egoki-
tasun politikoaren arabera zin-
tzotzen eta bezatzen hasten ba-
gara, ez da urrutira joan behar 
noraino hel gaitezkeen ikusteko. 
Imajinatu On Kixote bizikleta 
baten gainean, animalien zaint-
zarako elkarte batek iraingarrit-
zat jo duelako hura zaldiz joatea, 
abereak jasandako umiliazioa 
dela eta. Edo imajinatu Sherlock 
Holmes Juanolak hartzen opioa-
ren ordez. Zer pentsatuko dute 
gaurko haurrek ikertzaile fama-

tua drogak hartzen ikusten ba-
dute? Odiseok ez lituzke inoiz 
bere emazte Peneloperen senar-
gaiak hilko, ez horixe. ‘Escape 
Room’ batera edo Yoga ikastaro 
batera gonbidatu, eta euren ar-
teko desadostasunak leunduko 
lituzkete, eskutik helduta itzuli-
ko lirateke jauregira, ondasun 
guztiak Peneloperen oinetan 
jartzeko. ‘Ulises’en azken ataleko 
Molly Bloomen bakarrizketa, ia 
puntuazio markarik ez duena, 
esaldi ondo bereizietan bana-
tuko lukete, komak, puntuak eta 
puntu eta komak jarriko lizkio-
kete, gaur egungo irakurleari 
irakurketa errazteko. Martxa ho-
netan, ez litzateke harritzekoa 
Josef K. jauna indultatua atera-
tzea ‘Prozesua’ren amaieran, 
‘happy-end’aren eta giza eskubi-

Neohizkera 
Gaitz aski zabaldua da desirak eta errealitatea nahastea

deekiko errespetu eskrupulo-
soaren izenean. Eta nola utzi Vi-
ktor Frankensteini bere esperi-
mentu burugabea egiten… Erli-
jio-kongregazio askok protesta 
egingo lukete, eleberriak argi eta 
garbi iradokitzen baitu mundua 
ez dela jainkoaren ekintza eta 
graziaz sortu. Eta zer esango 
lukete zientzia elkarteek? Espe-
rimentu zentzugabe horiek 
zientziaren ospea iluntzen dute-
la, zientziarekiko fedea 
ahultzen. Zerrenda luzatzen eta 
gizentzen jarrai genezake. 

Gero eta ohikoagoa da horre-
lako zuzenketak egin direla en-
tzutea. Batzuetan, nolanahi ere, 
zuzenean debekatzen edo deste-
rratzen dituzte egile jakin bat-
zuen lanak, eredugarriak eta 
zintzoak ez direlako. Arrazistak 
edo sexistak direlako, esklabo-
zaleak, bortitzegiak… Stalinek 
ere aldatu zituen historia libu-
ruak, Iraultza garaiko protago-
nistak ezabatzeko eta bere bu-
rua prozesu hartan goratzeko. 
Ez gara ohartzen, nonbait, abe-
rasgarriagoa dela liburu horiek 
bere horretan uztea, iraganeko 
pentsamendua eta ohiturak no-
lakoak ziren ikusteko, transmi-

sioa interferentziarik gabe egi-
teko. Mundua den bezalakoa da 
sarritan, ez guk nahi bezalakoa. 
Gaitz aski zabaldua da desirak 
eta errealitatea nahastea, eta de-
sira horien izenean asmo onez 
betetako erabaki kaltegarri asko 
hartzea. Gainera, irakurleak ez 
dira inozoak, ezta ergelak ere. 
Haien belarriak «kutsaduratik» 
zaintzea keinu paternalista da, 
ulertzera ematen baita ez diegu-
la gaitasun nahikorik aitortzen 
mamia eta azala bereizteko. 
Norbaitek gidatu behar dituela, 
ezin direla orrialdeen uretan ba-
karrik eta bere kabuz murgildu. 
Irakurketa oso arriskutsua baita, 
jendearen gogoa aztora dezake, 
ideia kaltegarriak landatu bu-
ruetan. 

Lehen erre egiten zituzten li-
buruak arrisku hori saihesteko. 
Edo zentsuratu. Gaur, errebisatu 
eta bezatu egiten dituzte, baina, 
esan bezala, zeregin horretan 
aritzen direnen asmoak ez dira 
gehiegi aldatu, eta Orwellen 
‘Abereen etxaldea’ko amaierako 
eszenan gertatu bezala, jangela-
ko gizonei eta txerriei begira 
zeuden kanpoko animaliek ezin 
zuten jakin zein zen zein. 

HERENSUGE 
J. C. IGERABIDE/ 
E. ODRIOZOLA 

Denonartean. 16 or. 

Dragoiak eta 
sugetzarrak

SALDUENAK

1 Bichta eder 
Eneko Bidegain. Elkar  
2 Dumitru 
Koldo Izagirre. Erein  

3 Alaska  
Castillo Suarez. Elkar 
4 Miñan 
Amets Arzallus/Ibrahima Balde. Susa

FIKZIOA EZ FIKZIOA
1 Pantailen garaipena 
Iñigo Martinez. Elkar 
2 Axularen gerizapean 
Kepa Altonaga. Pamiela 

3 Moio-gordetzea ezinezkoa da 
Kattalin Miner. Elkar 
4 Euskal herriko 40 emakume 
Batzuk. Beta ediciones

ARITZ GORROTXATEGI

Justu pandemiak eragindako itxial-
ditik hiru urte betetzen ziren egu-
nean egin nuen berarekin topo, 

arratsaldeko lehen orduetan, ezohiko 
kale batetik nindoala. Soinketa kideak 
izan gara urteetan, Covidak kontrakoa 
agindu zuen arte. Geroztik ez da taldea 
bildu. Batetik urtetik urtera gutxiago gi-
nelako, eta, bestetik, geroztik kide bat 
baino gehiago hil delako. 

Kontatu zidan ez zuela beste inon soin-
ketarik egiten. Utzita zegoela eta isolatua 
bizi zela, guztiz, alferkerian, esan zuen 
zehazki. Kontatu zidan autorik gabe geldi-
tu zela eta hiritik dezente aparte bizi de-
nez, horrek isolatu egin duela, etxe zulora 
kondenatu, esan zuen. Kontatu zidan au-
toa hondatu egin zitzaiola eta tailerrean 
esan ziotela konponketa zaila zuela, ga-
restia eta, beraz, apenas merezi zuela. 

Gero, berarekin bizi den alabak esan 
omen zion alferrikako ahalegina izango 
zela autoaren konponketa, duen adina-
gatik ez zuela luzaroan gordeko gidabai-
mena. Eta, gainera, soinketarik egiten ez 
zuenez, on egingo ziola ibiltzeak, autoa-
ren errazkeriatik libre. 

Noski, alabak amaren onerako hartu 
omen zuen erabakia. Baina nire soinke-
ta kide ohiak modu garratzean adierazi 
zuen hori. Pentsatu nuen esan behar 
niola erabaki hori berak hartu behar 
zuela, ez beste inork. Badakit ez dagoela 
diru faltan, etxe eder batean bizi dela, 
lorategi, baratze eta guzti eta nik baino 
askoz gehiago gastatu izan duela beti 
arropatan. 

Baina ez nintzen ausartu. Banandu gi-
nenean, bera aldapa behera eta ni alda-
pa gora, pentsatu nuen zenbatetan ger-
tatzen den antzeko zerbait zaharrokin, 
zenbatetan hartzen dituen beste norbai-
tek, beti gure onetan, guri dagozkigun 
erabakiak. Nola bilakatzen gaituzten 
haur, nola ezintzen gaituzten. Zuk 
deskantsatu, nahikoa lan egin duzu eta. 
Zuk disfrutatu, lasai bizi. Hori bai, era-
bakiak hartzen diren lekuetatik urrun. 
Zure onerako.

Bere onerako

ARANTXA  
URRETABIZKAIA


